མཚན་བྱང་།
 
སྒེར་གྱི་རང་རྟོག
 
 
 
རྩོམ་པ་པོ།  རོང་པོ་འཇམ་དབྱངས་རིག་གསལ།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རྩོམ་པ་པོ་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་མཚམས་སྦྱོར།
 
 
སྤྱི་ལོ་༡༩༨༧ལོར་བློན་ཆོས་སྔགས་ས་སྡེ་བར་སྐུ་འཁྲུང་བའི་གྲྭ་གཞོན་རིག་པ་སྨྲ་བ་འཇམ་དབྱངས་རིག་གསལ་ལགས་ནི།    ཆུང་ངུའི་དུས་ཉིད་ནས་ཆོས་འདུལ་བ་ལ་རབ་དུ་བྱུང་ཞིང་།  རང་གི་བློ་གྲོས་ཀྱི་དཔྱོད་པ་ཞིབ་མོ་ལ་དཔང་བཅོལ་དེ།     རྒྱལ་བསྟན་རིན་པོ་ཆེའི་གཞུང་ལུགས་སྤྱི་དང་།     ཁྱད་པར་དུ་ཚད་མ་རིག་པ་རྩ་བར་གྱུར་བའི་རང་གི་བསླབ་པར་བྱ་བའི་གནས་ཀུན་ལ་གསན་སྦྱོང་གཤའ་མ་མཛད་པའི་ཞོར་དུ།    རང་གི་ནུས་སྟོབས་སྲོག་ཏུ་སྦྲུམ་པའི་བརྩམས་ཆོས་རིན་དོད་ཅན་རེ་ཟུང་ཀྱང་།     རང་དང་ལས་དབང་གཅིག་པ་དང་སྐལ་བ་ཉམས་པ་ཀུན་གྱི་སྤྱན་ལམ་དུ་བསྟར་མུས་སུ་བཞུགས་ཡོད་དོ།།

	ལར་ཁོ་བོར་ལོ་རྒྱུས་རིག་པའི་ངོས་ལ་ཤེས་འཇོན་གང་ཡང་མེད་མོད། ཆོས་གྲོགས་གང་ཉིད་དང་མཉམ་དུ་ནྭ་ལེནྡྲའི་ལོ་རྒྱུས་ནི་ཅི་ཞིག་ཡིན་མིན་རྩོལ་གླེང་བྱས་པའི་གྲུབ་དོན་ལྟ་བུ་ལ།     དེའི་ཐད་ཀྱི་རང་གི་ལྟ་ཚུལ་ཆེས་མདོར་བསྡུས་ཞིག་ཟིན་ཐོར་འབྲི་འདོད་སྐྱེས་སོང་།      སྣོད་བཅུད་གང་རུང་གིས་བསྡུས་པའི་འཇིག་རྟེན་ཞིག་གི་ཆག་འཇིག་འཕེལ་རིམ་དང་འཁོར་བསྐྱོད་ཀྱི་གོ་རིམ་དག་གི་ལོ་ཚིགས་སོགས་ལ་རྒྱུས་ཡོད་པར་བྱེད་པའི་རིག་པ་ཞིག་ནི་ལོ་རྒྱུས་རིག་པའི་ངེས་ཚིག་ཙམ་དུ་སྣང་།   དེའི་དོན་སྙིང་ནི་ལོ་རྒྱུས་དེ་དང་དེ་ལ་མོས་ཤིང་སྤྲོ་བ་དག་ལ་རང་རང་གི་རྟོག་པ་དང་འཚམ་པའི་བློ་སྐྱེད་དང་། ཟུར་གང་རུང་ཞིག་ནས་དེ་དག་གི་བསམ་བློ་ཡར་རྒྱས་སུ་འགྲོ་བའི་སྒུལ་ཤུགས་སུ་འགྱུར་བ་དེ་རེད།    ལོ་རྒྱུས་སྤྱིའི་ཆོས་ཉིད་དེ་ཇི་བཞིན།   བྱེ་བྲག་ནྭ་ལེནྡྲའི་ལོ་རྒྱུས་ལ་འང་རང་ཉིད་ལ་དད་ཅིང་མོས་པའི་སྐྱེ་བོ་དག་གི་འདོད་འདུན་འགྲུབ་པའི་ནུས་པ། དེ་དག་དཀའ་ཁག་གང་རུང་ཞིག་ལས་དབུགས་དབྱུང་སྟེར་ཐུབ་པ་སོགས་ནི་དེའི་དོན་སྙིང་དངོས་མ་དེ་རེད་འདུགདེར་རྟེན།     ཁོ་བོས་ནྭ་ལེནྡྲའི་མཁས་པ་དག་གི་རྟོགས་དཔྱོད་ཤེས་རབ་གྱི་བསམ་བློའི་ཉིང་བཅུད།     སྒོམ་བསྒྲུབ་ཉམས་ལེན་གྱི་ཀུན་སྤྱོད་མཛེས་པ་སོགས་ནི་ནྭ་ལེནྡྲའི་ལོ་རྒྱུས་དངོས་མ་དེ་རེད་ཟེར་བ་ཡིན།

	ཆོས་གྲོགས་གང་ཉིད་ཀྱིས་བཤད་ན།    ང་ཚོས་ན་ལེནྡྲའི་ཆེ་བསྟོད་ཙམ་ལས་དེ་དུས་ནམ་ཞིག་ལ་རྨང་བཏིངས་བ་དང་། སྐབས་གང་ཞིག་ལ་དགོན་སྡེའི་རྣམ་པར་གྲུབ་པ་སོགས་ལ་གཅིག་མཚུངས་ཀྱི་ལྟ་ཚུལ་ཙམ་ཡང་མེད་ན། དེའི་ལོ་རྒྱུས་ལ་རྒྱུས་མངའ་ཡོང་ས་མེད་ལ། དེའི་ལོ་རྒྱུས་ལ་ཆ་རྒྱུས་ཙམ་ཡང་མེད་པར་དེའི་ལོ་རྒྱུས་ཇི་ལྟར་ངོས་འཛིན་བྱེད།     ཅེས་སོགས་གོང་གི་སྐད་ཆ་དེ་དང་དོན་གཅིག་པའི་རྣམ་གྲངས་དུ་མ་ཞིག་སྨྲ་མོད།     དེ་དག་ནི་ཚིག་གི་ངོ་གདོང་ལ་འཐམ་པའི་བབ་ཅོལ་ཙམ་དུ་མཐོང་སྟེ།    ནྭ་ལེནྡྲའི་ལོ་ཚིགས་དང་དེ་སུའི་འཛུགས་སྐྲུན་བྱས་མིན།    རྒྱལ་བོ་སུ་ཞིག་དུས་སུ་བྱུང་མིན་སོགས་ནི་ནྭ་ལེནྡྲའི་ལོ་རྒྱུས་ཀྱི་ཐུན་མིན་གྱི་ཁྱད་ཆོས་ཞིག་མ་རེད་ལ།     དེ་དག་ནི་འཇིག་རྟེན་སོ་ཚིས་དོན་དུ་གཉེར་མཁན་དག་འང་མི་དགོས་ན། འཇིག་རྟེན་ལས་འདས་པའི་ཕུགས་བསམ་རྒྱ་ཆེ་བ་ཅན་དག་ལ་ཅི་ལྟར་མཁོ།   དེ་དག་ནི་ཕྱི་དངོས་པོའི་འཚོལ་སྒྲུབ་ཕྱོགས་ལ་དེ་ཙམ་དགོས་པ་མ་མཆིས་ན། ནང་བསམ་པའི་གནས་ལུགས་དང་ཡུན་ལུགས་འཚོལ་བྱེད་ཀྱི་ཤེས་རབ།  བྱམས་རྩེ་དང་སྙིང་རྗེའི་བསྡུས་པའི་མཛེས་སྡུག་བསྒྲུབ་པ་དགོས་མཁོ་སྤུ་ཙམ་མེད།     ནྭ་ལེནྡྲའི་ལོ་རྒྱུས་ལ་ཐུན་མིན་གྱི་ཁྱད་ཆོས་ཞིག་ཡོད་ན་འགྲིགས་ཤིང་།   ཁྱད་ཆོས་དེ་ཡང་ཆོས་རྣམས་ཀྱི་གནས་ལུགས་ལ་དཔྱོད་པའི་ཤེས་རབ་དང་།      སེམས་ཅན་དག་གི་སྡུག་བསྔལ་ལ་དམིགས་པའི་བྱམས་རྩེ་སོགས་ཀྱི་སྟེང་ནས་མངོན་དགོས་པ་ལས།    སྲིད་ལ་མི་མཁོ་ཞིང་ཆོས་ལ་མི་དགོས་པ་ཞིག་ག་ལ་ཡིན།

	བརྒྱ་ལ་ནྭ་ལེནྡྲ་ཆགས་པའི་དུས་ཚིག་སོགས་ལ་དཔྱད་བརྡར་བྱས་པར་དེའི་ལོ་རྒྱུས་ལ་རྟོག་དཔྱོད་བྱས་བའི་ཐ་སྙད་ཞིག་འདོག་འོས་པའི་དབང་དུ་བཏང་ཡང་།     དེ་ནི་ང་ཚོ་ལ་དགོས་པའི་ལོ་རྒྱུས་རྟོག་དཔྱོད་ཀྱི་རྒྱུད་རིམ་ཞིག་མིན་ན།    རྒྱུད་རིམ་དེ་ལས་རྙེད་པའི་ལོ་རྒྱུས་དེ་འང་ང་ཚོ་ལ་མཁོ་བའི་ལོ་རྒྱུས་དེ་ཡིན་མི་སྲིད་པས།   ང་ཚོས་ངོས་ནས་བསྟས་ན་དེ་ནི་ལོ་རྒྱུས་ངོ་མ་ཞིག་ཡིན་པའི་གནས་ཡོད་དམ།       ཁོ་བོས་འདོད་པའི་ནྭ་ལེནྡྲའི་ལོ་རྒྱུས་ནི་ཉོན་མོངས་གྲང་འདར་སེལ་བའི་ཉི་འོད་དང་།      སྡུག་བསྔལ་ཚ་གདུང་འཇོམ་པའི་བསིལ་ཟེར་དག་གི་ངོས་ནས་འཇོག་པ་ཡིན་གྱི།      འཇིག་རྟེན་སྤྱི་ལ་ཁྱབ་པའི་སྐྱེ་འཇིག་གནས་དུས་སོགས་ཀྱི་ངོས་ནས་མིན་ལ།   ཁོ་བོའི་རྙེད་པའི་ནྭ་ལེནྡྲའི་ལོ་རྒྱུས་ནི།      དེ་ལས་མཆེད་པའི་ཤེས་རབ་དང་ཀྱི་གཟི་མདངས་དང་བྱམས་རྩེའི་མཛེས་སྡུག་ལས་རྙེད་པ་ཡིན་གྱི།  ཕྱེད་ག་ས་འོག་ན་ཡོད་པའི་ཞིག་རལ་དུ་གྱུར་བའི་གནའ་བོའི་མཁར་ཤུལ་ཞིག་གི་སྟེང་ནས་ག་ལ་ཡིན།     མདོར་ན། ནྭ་ལེནྡྲའི་ལོ་རྒྱུས་ནི་ངུལ་གྱིས་མི་ལོན་ཞིང་གསེར་གྱིས་མི་ཁུགས་པའི་ནང་བསམ་བློའི་འཛད་མེད་ཀྱི་ལུང་སྤྱོད་ཞིག་ཡིན་གྱི།  གནའ་བོའི་འཇིག་རྟེན་གང་ཡང་རུང་བ་ཞིག་དང་མཉམ་དུ་ས་ལ་འཐིམ་ཞིང་རླུང་གིས་སྤུར་སོང་བ་ཞིག་མིན་ལ།  དེ་ནི། གནའ་རྫས་རྟོག་ཞིབ་པ་དག་གི་མེ་ཤེལ་གྱིས་མི་མཐོང་ཞིང་། གྲངས་རིགས་པ་དག་གི་ཞིབ་རྩིས་བློ་ཡུལ་ལས་ཡོངས་སུ་འདས་སོ།།

བོད་སྐད་མི་ཤེས་པའི་བྱིས་པ།
 
 
	ཀ་མད་སུམ་ཅུ་སྲོག་ཏུ་གྱུར་བའི་བོད་ཀྱི་སྐད་ཡིག་སུས་ཤེས་སམ་ཞེས་སྨྲས་ན།  མི་མང་ཆེ་བའི་ངོར་གལ་མོ་འཆོར་བའི་དྲི་བ་ཁྱད་མཚར་ཅན་ཞིག་ཏུ་འགྱུར་མོད།  སྐྱོ་སྣང་གིས་བདས་པའི་ཀུན་སློང་ག་གེ་མོས་ཁོ་བོ་ལ་འདི་ལས་ལྷག་པའི་དྲི་བ་ཞིག་གང་ནས་འདོན་དུ་འཇུག     མདང་དགོང་བོད་སྐད་བརྙན་ལམ་ལ་བལྟས་པ་ཡིན་ལ།   བོད་ཆས་སྤྲས་ཤིང་བོད་ལ་གྱོན་པའི་ན་ཆུང་བྱིས་པ་ཞིག་ལ་མདོ་འཛིན་པའི་བཅར་འདྲི་བྱས་བྱུང་།    མདོ་འཛིན་པས་འདྲི་རྒྱུར།  ཁྱོད་ཀྱིས་བོད་སྐད་ཤེས་སམ།   བོད་སྐད་སྦྱང་ན་དཀའ་ཁག་ཡོད་མེད་སོགས་དྲི་བ་ཁ་ཤས་བཏོན་བྱུང་ལ།      བོད་ཕྲུག་དེས་མང་པོ་མི་ཤེས་ཕལ་ཆེར་དཀའ་ཕལ་ཆེར་མི་དཀའ་ཞེས་སོགས་དྲིས་ལན་མང་པོ་ཞིག་བཏབ་བྱུང་ལ།    མང་ཆེ་བ་ཁོ་བོས་ཐོས་བྱར་མ་གྱུར།ཚིག་གི་སྡེབ་མི་འགྲིག་ཅིང་བརྗོད་བྱའི་དོན་མི་གོ་བའི་སྐད་ཆ་འདིས་སྒྲ་འཛིན་རྣ་བ་འོན་པར་བྱས་སོང་།  གསལ་རིག་གི་སེམས་པ་རབ་རིབ་བཟོས་སོང་།  རྣམ་པ་ཁྱད་དང་མཚར་བྱེད་ལས་གདུག་རྩུབ་ཅན་གྱི་ལྟད་མོ་དེ་གློ་བུར་ལ་མིག་མདུན་ནས་ཡལ་སོང་། དེ་རྗེས་མདོ་འཛིན་པས་དེང་སྐབས་གྲོང་ཁྱེར་ན་ཡོད་པའི་བོད་ཀྱི་བྱིས་པའི་བོད་སྐད་སློབ་གྱིན་འདུག་་་པ་དང་དེར་དགེ་མཚན་ཆེ་ཚུལ་སོགས་ངོ་འཛུམ་འཛུམ་དང་སྐད་སྙན་སྙན་ངང་ཅི་ལྟར་བཤད་ན་ཡང་། ཁྱད་མཚར་ཅན་གྱི་ལྟད་མོའི་འཇིགས་སྣང་ལ་འཕྲད་མ་ཐག་པའི་ཕྲན་གྱི་སེམས་པ་བདེ་ཐབས་ག་ལ་ཡོད།    དེང་སྐབས་སྐད་ཡིག་གི་ཆེད་དུ་དུས་དེབ་དང་ལོ་དེབ།ཚོགས་པ་དང་ཚག་པར་སྣ་མང་ཡོད་པ་དག་གིས་བྱ་བ་ཅི་ཞིག་སྒྲུབ་ཀྱིན་ཡོད་དམ།     གྲུབ་འབྲས་ཅི་ཞིག་འཇོན་བདོག་གམ།      རང་རིགས་མི་དཔོན་དག་གིས་རང་ཉིད་ཀྱིས་བུ་ཕྲུག་གིས་རང་སྐད་མི་ཤེས་བ་མཐོང་མྱོང་ངམ།  བོད་རིགས་མཁས་པ་རྣམས་ཀྱིས་བོད་ཕྲུག་གིས་བོད་སྐད་ཤེས་མིན་ལ་ཞིབ་འཇུག་བྱེད་མྱོང་ངམ།     ད་ལྟ་འམ་ལྷག་ཏུ་པར་མ་འོང་པའི་སྤྱི་ཚོགས་ནང་བོད་ཕྲུག་འདི་དག་གིས་བོད་སྐད་མ་ཤེས་ན་སུས་བོད་སྐད་ཤེས་སམ།     སུས་བོད་སྐད་བཤད་དམ།   གང་ལྟར་བརྙན་ལམ་ལས་བོད་ཕྲུག་གིས་བོད་སྐད་བསླབས་པའི་གོ་རིམ་བཤད་བྱུང་ལ།རང་རིགས་ཀྱིས་རང་སྐད་སྦྱང་བའི་གསར་འགྱུར་བགྲགས་བྱུང་།   སྙིང་གི་ཁོང་དང་སེམས་གཏིང་ནས་རང་རིགས་ལ་ཤ་ཚ་མཁན་ཞིག་ཡིན་ཕྱིན།    ཚོར་ཤེས་རྣོན་པོས་བོད་ཕྲུག་གིས་བོད་སྐད་སྦྱང་དགོས་བྱུང་བའི་ལོ་རྒྱུས་འདིའི་རྒྱུ་རྐྱེན་འཚོལ་དགོས་ལ།     ཞིབ་ཚགས་ངང་སླབས་པའི་བོད་སྐད་ཀྱིས་ལྷན་སྐྱེས་བོད་སྐད་ཀྱི་ཚབ་བྱེད་ཐུབ་མིན་ཐད་གཟིགས་རྟོགས་གནང་དགོས་སོ།།

གཉུག་གཤིས་ཀྱི་བསླད་པའི་ལས་དབང་།
 
 
	སྤྱིའི་ཆ་ནས་ལས་ནི་རྒྱུ་དང་དབང་ནི་རྒྱུ་དེའི་དབང་གིས་བྱུང་བའི་འབྲས་བུ་ལ་གོ་དགོས་བར་སྣང་ལ།    བྱེ་བྲག་དུ་ནི་སྐྱེ་བོ་གང་ཞིག་གིས་ལས་སམ་རྒྱུ་ཅི་འདྲ་ཞིག་བསྒྲུབ་ན་དབང་ངམ་འབྲས་བུ་འང་དེ་མཚུངས་འབྱུང་བའི་གནས་ལུགས་དེ་རེད།  དེར་རྟེན།  མཁས་མཆོག་དབྱིག་གཉེན་གྱིས། “ལས་ལས་འཇིག་རྟེན་སྣ་ཚོགས་སྐྱེ། །”ཞེས་ང་ཚོ་ལ་ཆེས་མདོར་བསྡུས་དང་ཆེས་གསལ་ཁ་བཏོད་པའི་མཁས་པའི་རྩལ་ནུས་འདི་འདྲའི་སྟེང་ནས།       ལས་དབང་ངམ་རྒྱུ་འབྲས་ཀྱི་གནས་ལུགས་ངོ་སྤྲོད་འགྲེལ་བཤད་གནང་འདུག       རེད་ཡ།      རང་ཉིད་ཀྱི་ལས་དབང་ལ་སེམས་ཁུར་དང་འབྱུང་འགྱུར་ལ་རེ་ལྟོས་བྱེད་མཁན་ཞིག་ཡིན་ན་ནི།  ལེགས་བཤད་འདི་ལྟ་བུའི་བསྟན་དོན་ཇི་བཞིན་ལས་དབང་ལ་བསམ་གཞིགས་རྣལ་མ་རེ་དང་།   རྒྱུ་འབྲས་ལ་གོ་བ་དག་མ་རེ་ལེན་རྒྱུ་ནི་བདེ་སྐྱིད་ཀྱི་འཚོ་བའི་ཐོག་མའི་རྒྱུ་རྐྱེན་དང་རྩ་བའི་རྨིང་གཞིར་མ་གྱུར་གྲང་།ཡིན་ཡང་།    ལས་འབྲས་ཀྱི་རྣམ་བཞགས་བརྩི་བར་བཤད་ཅིང་ནང་ཆོས་ཀྱི་གཞུང་ལ་དད་པར་བསྙད་པའི་གངས་ཅན་པ་ཕལ་ཆེ་བས་ནི།  བོད་རྒྱུད་ནང་བསྟན་འཛམ་གླིང་ཤར་ནུབ་གང་སར་ཁྱབ་པའི་དུས་ཀྱི་ཁུགས་སོ་འདི་ན་འང།   མགོ་ནག་སྐྱིད་སྡུག་གནམ་གྱི་ལག་ཡིན་པའི་སྡོམ་ཚིག་ལ་འཐམ་ཤིང་།    གནད་དོན་གང་ཞིག་ནི་ལས་དབང་ཡིན་ཕྱིར་བཅོས་ཐབས་མེད་པའི་གཏན་ཚིགས་ལ་འཇུས་དེ་བསྡད་ཡོད།  དེ་ནི་གངས་ཅན་པ་དག་གི་སེམས་ངོར་བབས་པའི་ནང་ཆོས་ཀྱི་གོ་དོན་འཐུག་པས་རེད་དམ།     ནང་ཆོས་གྱི་རྨང་གཞིའི་ཤེས་ཙམ་ཡང་མ་སླབ་པའི་དན་རྟགས་འཁྲུལ་མེད་རེད།    མཆོང་རྒྱུག་ལ་དགའ་བའི་ང་ཚོ་མཐོ་བ་དཔོན་པོ་ནུས་བཟུང་དམའ་བ་གཡོག་པོའི་བར་གྱིས།   ལོ་ངོ་བརྒྱ་སྟོང་གི་རིང་ལ་རང་ཉིད་ནི་བོད་གོང་བ་ཅན་དང་ཕྲེང་བ་ཅན་ཡིན་པ་དང་། ཆོས་ལྡན་ཞིང་ཁམས་ཀྱི་མི།  རྩེ་ལྡན་གདུལ་ཞིང་གི་བོད་ཡིན་པའི་བསྒྲུབ་བྱེད་བཀོད་ཤིང་།  ནང་ཆོས་ལ་བོན་བསླད་བྱས་ཤིང་།    ལས་དབང་ལ་ལོག་འགྲེལ་བརྒྱབ་ནས་འོང་བ་རེད།  བདེན་ཚབ་རྫུན་པའི་བྱས་ཤིང་རང་མགོ་རང་གིས་བསྐོར་དེ་འོང་བའི་གཏམ་རྒྱུད་དེ་དག་གི་རྒྱུད་རིམ་བསམ་དུས་དགོད་འཆོར་ཞིང་ངུ་བྲོ་ཨང་།      ཚུལ་དེ་ནི།     ནང་ཆོས་ཆོས་ལུགས་ཙམ་ཞིག་ལས་ནང་སེམས་པ་གསོ་བཅོས་བྱེད་པའི་གཞུང་ལུགས་ཚད་ལྡན་ཞིག་ཡིན་པ་མ་ངེས་པའི་རྟགས་རེད་ལ།     ནང་བསྟན་གསུང་རབ་དག་ནི་ཐོད་པ་གཏུག་ཡུལ་ཙམ་ལས་བླ་ན་མེད་པའི་སློབ་དེབ་དག་མ་ཞིག་ཏུ་སྣང་མ་མྱོང་བས་རེད།  ལས་དབང་ཞེས་པའི་ཐ་སྙད་འདི་ནི་རང་མགོ་རང་གིས་སྐོར་བྱེད་ཞིག་ལས།  ཐ་སྙད་དེའི་ལྟག་རྒྱབ་ཀྱི་གོ་དོན་དང་།  གོ་དོན་དེའི་བསྡུས་པའི་གནས་ལུགས་སོགས་ནི། ཇི་ལྟ་བུ་ཞིག་ཡིན་མིན་ལ་བློ་ཁ་ཙམ་ཡང་མ་ཕྱོགས་པས་ལན་པ་རེད་དོ།།

ཤེས་རབ་གཞིས་ཀའི་རྨི་ལམ།
 
 
	སྤྱིར་གཞིས་ཀ་ནི་མི་སྒེར་གང་རུང་ཞིག་གི་ཁང་མཁར་དང་སྡོད་གནས་ཀྱི་བསྡུས་པའི་གནས་གཞི་ཞིག་རེད་ལ།      གནས་གཞི་དེ་ཇི་ལྟ་བུ་ཞིག་འཛུགས་སྐྲུན་བྱེད་མིན་ནི་མི་སྒེར་དེའི་ཐོག་མའི་འཛུགས་སྐྲུན་བསམ་བློའི་རྨི་ལམ་ལ་རག་ལས་པ་རེད།      ཆོས་ཉིད་དེ་ཇི་བཞིན།   འགྲོ་བ་མི་ཞིག་གི་ནང་བསམ་བློའི་གཞིས་ཀ་ལེགས་སྒྲིག་ཡོང་མིན་དང་། ཕུན་སུམ་ཇེ་ཚོགས་སུ་འགྲོ་མིན་ཤེས་རབ་གྱི་གཟི་མདངས་རྒྱས་མིན་སོགས་ཡང་དེའི་རྣམ་རྟོག་རྨི་ལམ་གྱི་བཀོད་བསྒྲིག་ལ་རྟེན་ཡོད་ལ།     རྨི་ལམ་ཡག་པོ་ཞིག་ཀྱང་མེད་ན་མི་དེ་ལ་དོན་དངོས་ཟེར་བ་དང་གྲུབ་འབྲས་ཟེར་བ་ཞིག་གང་ན་ཡོད།   དེར་རྟེན།  ང་ཚོའི་ཕུག་བསམ་གྱི་རྨི་ལམ་ཇི་ལྟར་གཏིང་ཟབ་ན་གྲུབ་འབྲས་དང་མ་འོང་བ་ཡང་དེ་ལྟར་འོད་སྣང་འཚེར་ཞིང་མཛེས་སྡུག་ལྡན།རང་ཉིད་ལ་དབང་བའི་ཤེས་རབ་གྱི་གཞིས་ཀ་ཞིག་བསྐྲུན་འདོད་པ་ཙམ་ནི་རྨི་ལམ་རེད་ལ།    རྨི་ལམ་ནི་རྨི་ལམ་ཙམ་ཞིག་ཡིན་པས་ཆ་ནས་བསམ་ཚེ་ཅུང་ཟད་ཡི་མུག་སྐྱེས་འོང་ན་ཡང་།  རྨི་ལམ་ནི་དོན་དངོས་ཀྱི་ཉེར་བསྡོགས་སུ་གྱུར་བས་ངོས་ནས་བལྟས་ན་རེ་བ་དང་སྤྲོ་བས་བརྟས་ཆོག་གོ།

གཞན་རྗེས་འབྲང་བའི་ཕམ་ཉེས།
 
 
	གཞན་རྗེས་འབྲང་བའི་མཇུག་འབྲས་ནི་ཕམ་ཉེས་འབའ་ཞིག་སྟེ།“གནའ་དུས་སུ་ཕ་བུ་གཉིས་ལ་བོང་བུ་ཞིག་ཡོད་པར་ཉིན་ཞིག་དེ་ཁྲིད་ནས་སྲང་ལ་སོང་།  སྲང་ལམ་ན་འགྲོ་དུས་མི་ཞིག་གིས་འདི་འདྲའི་གླེན་པའི་མི།   བོང་བུ་ཡོད་བཞིན་དུ་མི་ཞོན་པ་དེ་མཚར་རོ་ཞེས་ཁྲེལ་དགོད་བྱས། སྐད་ཆ་དེ་ཐོས་པས་ཕ་ཡིས་འཕྲལ་དུ་བུ་བོང་བུར་ཞོན་དུ་བཅུགཅུང་ཙམ་ཕྱིན་པ་ན། ཡང་མི་ཞིག་གིས་བུ་ངན་པས་ཕ་མི་བཀུར་ཟེར་ཅི་མ་བདེན་ཨང་། རང་ཞོན་པར་ཞོན་ཕ་རྐང་ཐང་ལ་འགྲོ་རུ་བཅུག་པར་ལྟོས་ཤིག་ཟེར།     དེ་མ་ཐག་ཕས་བུ་བོང་བུའི་སྟེང་ནས་སར་འབབ་དུ་བཅུག་སྟེ་རང་ཉིད་ཞོན།      དེ་ནས་ཡང་མི་ཞིག་གིས་ཕ་རྒན་ཅི་འདྲའི་མ་རབས་རེད།     བུ་ཆུང་ངལ་དུབ་ཀྱིས་གཟིར་བར་སྙིང་མི་རྗེ་འམ་ཟེར།  ཨ་ཕས་བྲེལ་མྱུར་སྒོས་བུ་ཡང་ཞོན་དུ་བཅུག  ཡུད་ཙམ་སོང་བ་ན།   ཡང་བསྐྱར་མི་ཞིག་གིས་ཉམ་ཐག་གན་ལ་མི་གཉིས་ཞོན་པར་ལྟོས་དང་། བོང་བུ་དེ་ལ་མི་གཅིག་གི་སྒང་ལ་གཉིས་ཞོན་ནས་ལམ་དུ་འགྲོ་བ་ཕར་ཞོག   ཁོ་རང་གཅིག་བུ་ལམ་དུ་འགྲོ་རྒྱུ་ཡང་འཀའ་མོ་རེད་ཅེས་སྨྲས།   ཚིག་དེ་ཐོས་པས་ཕ་བུ་གཉིས་མྱུར་མོར་བོང་བའི་རྒྱབ་ནས་བབས་ཏེ།      བོང་བུའི་སུག་བཞི་བསྡམས་ནས་ཤིང་ཏུམ་ཞིག་གིས་མགོ་རྔ་བཀྱགས་ཏེ་ཕྱིན།  ཟམ་པ་ཞིག་བརྒྱུད་ནས་འགྲོ་དུས་བོང་བུས་འགྲེ་ལོག་བརྒྱབ་པས་སྡོམ་ཐག་ཆད་དེ། རྙོག་སྒྲ་དང་བཅས་བོང་བུ་ཆུ་ནང་དུ་འཐིམ་”སྐད།དངོས་གནས་རེད་ཡ།        སྐྱེ་བོ་འགའ་དང་འགའ་ཞིག་གིས་ནི་གཞན་གྱི་ཟེར་ཟློས་འབའ་ཞིག་རྗེས་སུ་འབྲང་བ་དང་།    ཡང་ན་ལུང་ཙམ་སྐྱབས་སུ་རྟེན་ནས་ཐོས་བསམ་བྱེད་པར་ཁས་ཆེ་དྲགས་པས།     བསྲེགས་བཅད་བརྡར་བའི་ཚུལ་དང་མཐུན་པར་བརྟགས་ཆོག་པའི་དགེ་སྦྱོང་གང་གི་ཆོས་ཚུལ་འདི་ཉིད་ཀྱང་གཞན་ཁོ་ནས་བཀའ་ལས་འདར་མི་རུང་་་་་བའི་ལུགས་སུ་བསྒྱུར་གྲབས་བྱེད་བཞིན་པ་ནི་ཅི་འདྲིའི་འཇིགས་པའི་གནས་ཨང་།     གཞན་དང་གཞན་གྱི་སྐད་ཆ་དང་བསམ་བློ་དག་ལ་གནས་ལུགས་དང་བདེན་དོན་གྱི་ཆ་རེ་ཡོད་དུ་ཟིན་ཀྱང་། དེ་དག་ནི་གཞར་ཡང་ཁྱོད་ཀྱི་འཚབ་དུ་འགྱུར་བ་ལྟ་ཅི་སྨྲོས།  ཡན་ལག་གམ་ཆ་ཤས་ཤིག་གི་འཚབ་དུ་འགྱུར་བའི་གནས་ཡང་མི་དམིགས་ན།   ཁྱོད་ཀྱིས་དེ་ཁོ་ནས་སྒྲའི་ཟིན་བསྐྱངས་ཏེ་མི་ཚེ་སྟོང་ཟད་དུ་བཏང་བ་ནི།   གོང་སྨྲས་གཏམ་རྒྱུད་ནང་གི་ཕ་རྒན་གང་དེའི་ལས་སུ་བགྱི་བ་དང་ཡོངས་སུ་མཐུན་པའི། རང་རྩིས་ཟུར་དུ་བསྐྱུར་ཞིང་རང་རྟོག་རྒྱང་དུ་དོར་བའི་ཡི་མུག་པའི་བྱ་བ་ཞིག་ཏུ་འདུག་ཕྱིར། མཇུག་འབྲས་ཀྱང་དེ་མཚུངས་ཀྱི་རང་ལ་ཡོད་པ་ཤོར་ཞིང་གཞན་ལ་ཡོད་པ་མ་ཐོབ་པའི་ཕྱི་དབུལ་ནང་སྟོང་ཉིད་དོ།།

འབོད་སྒྲ་དང་གོ་ལྡོག་པའི་དོན་དངོས།

	གཉིས།
 
	དེ་རིང་གི་སྟོང་གཏམ་ལས་སང་ཉིན་གྱི་ཕམ་ཉེས་མ་གཏོགས་བདེ་སྐྱིད་ཀྱི་འོད་སྣང་འབྱུང་མི་སྲིད་ལ།      དེས་གནས་ལུགས་དེ་ང་ཚོས་ངེས་ཙམ་ཟིན་ན་ཡང་ངེས་བ་ཡང་དག་གཅིག་རྙེད་མེད་པས།     སྟོང་བཤད་ཁོ་ནར་མགོ་འཁོར་བའི་ཤེས་ཡོན་པར་རློམ་པ་མང་དུ་འབྱུང་བཞིན་ཡོད་པ་རེད།    སིང་ཉིན་གྱི་འཚོ་བའི་མཛེས་སྡུག་ལ་རེ་སྒུག་བྱེད་མཁན་ཅིག་ཡིན་ཚེ། དེ་རིང་གི་ལག་ལེན་གསེར་གྱི་ཐིགས་པར་འཇུག་དགོས་པ་ནི། བཤད་པས་མི་ཕན་པར་སྒྲུབ་དགོས་པ་ཞིག་ཡིན་པ་མི་ཚང་མས་ཤེས་དགོས་ལ།      ཡོན་ཏན་པ་དང་ཤེས་ཡོན་ཅན་དུ་རློམ་པ་དག་གིས་དེ་བས་ཀྱང་རྟོགས་དགོས་པའི་གནས་མ་ཡིན་ནམ།ཡིན་ཡང་ཐུབ་པའི་བསྟན་པ་གླེང་བའི་རབ་བྱུང་བ་དུ་མ་བསྟན་པའི་དགོངས་དོན་དང་འགལ་ཟླར་གྱུར་བའི་བྱ་བ་ཅི་མང་ལ་འཇུག་པ་དང་།     མི་རིགས་གནད་དོན་དང་སྤྱི་ཚོགས་འཛུགས་སྐྲུན་གླེང་མཁན་གང་མང་ཞིག     གནད་འགག་གི་སྐབས་སུ་གྲགས་འགུལ་གང་ཡང་མེད་པ།    མིའི་གནད་དོན་བཤད་མཁན་མང་ཆེ་བས་རང་ཉིད་ཀྱི་མི་གཤིས་དང་ངལ་རྩོལ་སོགས་དོར་ནས་ཇ་ཁང་ཆང་ངམ།   ཡང་ན་དེབ་ཆུང་གང་རུང་ཞིག་ལས་སྐད་ཆ་ཆེན་པོ་རེ་བཤད་ནས་དོན་དངོས་ཀྱི་འཚོ་བ་དང་ལག་ལེན་ལ་རང་དུ་གྱེས་འདུག་པར་་་་་་་བལྟས་ན།  སྐད་ཡིག་དང་རིག་གནས། ཆོས་ལུགས་དཔལ་སོགས་གང་གི་ཐད་ནས་ཀྱང་ཆེས་གནད་འགག་གི་སྐབས་འདི་ཡང་།    ང་ཚོའི་ཁ་ནས་གནད་དོན་གླེང་ཤིང་སེམས་ལ་གསར་བཏོད་ཤར་ཡང་།       དོན་དངོས་སུ་སྤྱིར་བཏང་གི་དུས་ཤིག་གམ་རྩོལ་མེད་རང་འགྲུབ་ཀྱི་རྫོགས་ལྡན་དུས་སྐབས་ལྟ་བུ་ཞིག་ཏུ་ངོས་བཟུང་འདུག ནང་བསྟན་དགྲ་རུ་བལྟ་བའི་སྐྱ་བོ་འདི་དག་གིས་སྐྱོན་ཐམས་ཅད་ཆོས་ལུགས་ཀྱིསམཚོན་པའི་སྲོལ་རྒྱུན་ལ་འགེལ་བ་ལས་།    རང་ཉིད་ཀྱི་འཇིག་རྟེན་བཟང་བོ་ཞིག་བསྐྲུན་ན་ བཟང་བ་ལ།   གཞན་ལ་ལྟ་ལོག་ཏུ་འབོད་པར་གོམས་པས་རབ་བྱུང་འདི་དག་བགྱི་བ་འདྲ་མིན་ལ་འཇུག་པ་ལས།   བཤད་སྒྲུབ་གཙང་མ་ཞིག་འཇོན་ན་སྤྲོ་བ་ལ།   དོན་དངོས་སུ་ཐུབ་པའི་བསྟན་པ་ནི་ཕྱུགས་པོ་ཨ་རི་ལ་མཁོ་ན་དབུལ་བོ་བོད་ལ་ཅིས་ཕྱིར་མི་མཁོ།    ཚན་རིག་གི་བློ་གྲོས་རྒྱས་པའི་མཁས་པ་ནུབ་ཕྱོགས་པ་རྣམས་ལ་དགོས་ན།      ཚན་རིག་མི་ཤེས་བའི་བླུན་པོ་ཤར་ཕྱོགས་པ་དག་ལ་མི་དགོས་པས་གནས་ལུགས་གང་ནས་འཚོལ།
 
	གསུམ།

